
«Երրորդ պետությունների, միջազգային կազմակերպությունների կամ ինտեգրացիոն միավորումների հետ՝ Եվրասիական տնտեսական միության միջազգային պայմանագրերի մասին» համաձայնագիրը ստորագրվել է 2018թ. մայիսի 14-ին, Սոչիում կայացած Եվրասիական տնտեսական բարձրագույն խորհդրի նիստի ընթացքում:
Համաձայնագիրը մշակվել է «Եվրասիական տնտեսական միության մասին» 2014 թվականի մայիսի 29-ի պայմանագրի 6-րդ հոդվածի 2-րդ կետի և 7-րդ հոդվածի (միության միջազգային գործունեությունը) դրույթների հիման վրա:
Համաձայնագիրը կարգավորում է Երրորդ կողմի հետ Եվրասիական տնտեսական միության միջազգային պայմանագրերի կնքման, դադարեցման և գործողության կասեցման կարգը:
Համաձայնագրի նախագծում արտացոլվել են ԵԱՏՄ պայմանագրի 7-րդ հոդվածի 2-րդ կետի դրույթներն առ այն, որ Երրորդ կողմի հետ կնքվող՝ ԵԱՏՄ միջազգային պայմանագրերի նախագծերին առնչվող բանակցությունների վարման, դրանց ստորագրման, ինչպես նաև միության համար պարտադիր լինելու վերաբերյալ նրա համաձայնությունն արտահայտելու, միջազգային պայմանագիրը դադարեցնելու, կասեցնելու կամ դրանից միության դուրս գալու մասին որոշումը Եվրասիական տնտեսական բարձրագույն խորհուրդն ընդունում է բոլոր անդամ պետությունների կողմից անհրաժեշտ ներպետական ընթացակարգերը կատարելուց հետո։
Համաձայնագրով ամրագրվել է, որ Միության կողմից միջազգային պայմանագրերի կնքման ժամանակ անդամ պետությունների և Եվրասիական տնտեսական հանձնաժողովի միջև փոխգործակցության կարգը, որը կսահմանի այդպիսի փոխգործակցության ժամկետները և ընթացակարգը, սահմանվում է Եվրասիական տնտեսական հանձնաժողովի խորհրդի կողմից:
Երրորդ կողմի հետ միջազգային պայմանագիր կնքելու առաջարկություն, ըստ Համաձայնագրի, կարող են ներկայացնել անդամ պետությունը, ԵՏՀ խորհրդի անդամը կամ Երրորդ կողմը: Համաձայնագրի նախագծով (բաժին III) նախատեսվում է միջազգային պայմանագիր կնքելու առաջարկության լրացուցիչ ուսումնասիրման անհրաժեշտության դեպքում անդամ պետությունների և Հանձնաժողովի ներկայացուցիչներից կազմված համատեղ հետազոտական խմբի ձևավորման մեխանիզմ, այդ թվում` 1994 թվականի «Սակագների և առևտրի գլխավոր համաձայնագրի» XXIV հոդվածի 8-րդ կետի իմաստով միջազգային պայմանագիր կնքելու առաջարկությունը դիտարկելու պարագայում` պարտադիր կարգով:
Նկատի ունենալով, որ մի շարք միջազգային կոնվենցիաներ, որոնք կարգավորում են ԵԱՏՄ իրավասությանն անմիջականորեն առնչվող հարցեր, նախատեսում են ինտեգրացիոն միավորումների՝ դրանց միանալու հնարավորություն և կարող է անհրաժեշտություն առաջանալ ապահովելու ԵԱՏՄ միանալն այդպիսի կոնվենցիաների՝ Համաձայնագրի նախագծի 4-րդ հոդվածի 2-րդ կետով սահմանվել է համապատասխան մեխանիզմ:
Համաձայնագրի 7-րդ հոդվածի համաձայն՝ Երրորդ կողմի հետ միջազգային պայմանագրի կնքման շուրջ բանակցություններն անցկացվելու են Բարձրագույն խորհրդի որոշման հիման վրա, ԵՏՀ խորհրդի կողմից հաստատվող հրահանգներին համապատասխան, իսկ բանակցային պատվիրակության կազմում ընդգրկվելու են անդամ պետությունների և ԵՏՀ ներկայացուցիչներ: Բանակցային պատվիրակության ղեկավարն իրականացնելու է Երրորդ կողմին փոխանցվող, բանակցային պատվիրակության բանակցային դիրքորոշումը պարունակող փաստաթղթերի նախագծերի գրավոր համաձայնեցում անդամ պետությունների հետ:
Համաձայնագրի 13-րդ հոդվածով սահմանվել է Երրորդ կողմի հետ միջազգային պայմանագրի նկատմամբ միության անունից վերապահում կատարելու, իսկ 16-րդ հոդվածով՝ միջազգային պայմանագրի դադարեցման, միջազգային պայմանագրից միության դուրս գալու կամ դրա գործողության կասեցման ընթացակարգերը: Հաշվի առնելով Միջազգային պայմանագրերի մասին ՀՀ օրենքի 9-րդ հոդվածի (Միջազգային պայմանագրի լեզուն) դրույթները՝ Համաձայնագրի 9-րդ և 18-րդ հոդվածներում կարգավորվել են Երրորդ կողմի հետ միության միջազգային պայմանագրերի՝ անդամ պետությունների պետական լեզուներով թարգմանության հետ կապված առանձնահատկությունները:
Հաշվի առնելով վերոգրյալը՝ Հայաստանի Հանրապետության արտաքին գործերի նախարարությունը նպատակահարմար է համարում Երրորդ պետությունների, միջազգային կազմակերպությունների կամ միջազգային ինտեգրացիոն միավորումների հետ՝ Եվրասիական տնտեսական միության միջազգային պայմանագրերի մասին  համաձայնագրի վավերացումը Հայաստանի Հանրապետության Ազգային ժողովի կողմից։

